
A Raukea Ni Here 
Lakea ne Huriki a

Hibru
A Nita Vakalohoka

Ra raukea iea i uka ma ni lohoka kamumu vona, e rei a viri i herea. E huriki 
ranga ri taki ta i herea e Paulus, pali a maka ngava na raukea iea i uka ma i 
nangi manga a maka raukea i here e Paulus, i tebi. E huriki ala kupo ri luhoi a 
viri i herea e Apolos (Apostolo 18:24; 19:1).

A puhu na hinere ne Hibru, i ranga e huriki ri taki ni here muga na pida e 70 
AD, a pida e Ierusalem ni ratapile, i ranga ri taki ni here muri na tahuna iea.

Ra viri i herea a raukea iea, ni luhoi i made basi o Ierusalem, lakea i uka ma i 
lohoka kamumu vona a vilone ria a Iuda o Ierusalem na tahuna iea. Pali i lohoka 
kamumu na rabu dagi hosi ne huriki a Iuda. A viri i herea ra raukea iea i lohoka 
kamumu vona re huriki i here lakea ne ria ri lohoka na maka ngava i tabuli na 
ngava dagi hosi. I mata manga re huriki nga, e huriki a Iuda ri luhoi torea e 
Kristo, turana e huriki ala popote i uka ma ria a Iuda. Ra viri i herea a raukea 
iea, i talo e huriki a tara ne Kristo o Itali (13:24). Lakea ni luhoi e huriki nga ri 
made tabukoi o Rom.

A vuhuna raukea iea ni here, ta ge vakalongo ria vona a maki hale bara i 
bele ne ria na tahuna ri lobo ni luhoi torea e Kristo, o ri tuha malulu (6:12), o ri 
maradoi ni longokilala (5:11). A viri i herea ra raukea iea i taki ria vona a viri i 
luhoi torea e Kristo, muri i pea, i hamule tabu na vilo hale (6:4-6), i uka tabu a 
dala ni hamule. A viri i here, i uka ma i kau virihi ria ta ri pea a niluhoi tora ne 
Kristo. Pali i galea ra raukea vona a ‘ngava ni vakatora’ (13:22), ge vakalohoka 
e huriki na nita muholi na Vure ne huriki a ngate vona, turana ra hini ri luhoi 
torea e Kristo.

A viri i here, i habi a ngava ni vakatora ria na maka ngava i tabuli na ngava 
dagi hosi. Ra maka ngava nga, a leho na prister turana maka nihabi. I taki, ra 
ngava dagi hosi, i vakasiri lokomuga na ngava dagi karaba, ra i ratea a ngava 
dagi hosi i uka nitora (8:13). E Kristo i ramai a ningaru na Vure, i habi mule ia, i 
mate. A nihabi na ngava dagi hosi i uka ma i kara ni puga vuroki a naro hale ne 
huriki, pali a nimatene Isu i kara ni puga vuroki a naro hale ne huriki ri luhoi 
torea.

A Tuna Vure i Rangi e Huriki a Agelo

1  1 Hosi a Vure i habi a ngava ne huriki a propet, muri ri taki polo 
ne huriki a gare ne hita hosi. I rata mavonga balaka kupo, na naro 

legelege. 2   aPali ngane, na tahuna a nilobona parava i tubu, a Vure i habi 
a ngava ne Tuna, lakea e Tuna i taki polo ne hita. Ne Tuna kunana, a 
Vure i ratarike a hunu, a malala, a maki lobo. A Vure i rata a maki lobo 
nga ge ne vona e Isu. 3   bE Tuna i vakasiri a bagetuanga na Vure. I manga 
muholi a Vure. A nitana i tahoka a nitora. Na nitana kunana i rata a 
maki lobo ri tabuli tora. I vakaloboa a leho vona ni bole a nimadhi na 
naro hale ne huriki, ge rata ria ri gi malamala na matana Vure. Muri i 
made na limana kanena Vure, ra Viri Dagi na hunu, a rana i dagi hateka, 
i tahoka a nitora dagi. 4  cI rata mavonga, i vakasiri manga i rangi liu e 
huriki a agelo. I manga a rana Tuna Vure i rangi a rane huriki a agelo.

5  dHosi a Vure i uka ma i takia tara agelo ge ta maea,
“Ioe e tugu.

Ngane Iau e Tamamu.”
O ge ta maea,

“Iau ge Iau e Tamana,
Ia ge Ia e Tugu.”

6   eNa tahuna a Vure i rudu vilia na malala e Tuna a tabua, i ta maea,
“E huriki a agelo lobo ri gi kavurike ia.”

7  fA Vure i luhoi e huriki a agelo, lakea i ta maea,
“A Vure i rata e huriki a agelo vona ri manga vilu.

I rata e huriki a vora vona ri manga hubena kanono.”
8   gPali a Vure i luhoia e Tuna, lakea i ta maea,

“Ioe, a Vure, go matakari vakaroro,
o matakari e huriki na naro kiripiripi.

 9 O ngaru a naro kamumu. O marikoi a naro hale.
I mavonga a Vure, a Vure vomu, i rata ioe o vivi,

a nivivi vomu i rangi a nivivi ne huriki e turamu.”
10  hA Vure i taki tabu e Tuna, i ta maea,

“Ioe, o Bakovi Dagi, o ratarike a malala hosi na nitubuna maki lobo.
A hunu tara, o ratarikea.

 11 A malala a hunu bara ru lobo, pali ioe bara o made vakaroro.
A malala a hunu bara ru ropo manga a varakia.

 12 Go pilu rua i manga a varakia, o vuroki rua.

Bara o kuloi rua, i manga a viri i kuloi a varakia vona.
Pali ioe bara o made mavonga kunana.

O uka ma go mapulo. Go made vakaroro.”
13   iA Vure i uka ma i takia tara agelo ge ta maea,

“O valai o made na limagu a kanegu,
ge harena na tahuna ga ru na tarumu e huriki a pile vomu.”

14  jE huriki a agelo a hanu kunana. A Vure i rudu ria ri gi tuhori e huriki 
a bakovi a ngatavine a Vure i korimule ria.

Naha Ni Marikoi a Vure Ge Korimule Ioe

2  1 I mavonga, si gi luhoi kamumua a ngava si longoa pali, ma si gi 
lohopilea. 2   kA ta mavonga, a vuhuna a vinara na Vure, hosi e huriki 

a agelo na Vure ri habi ne huriki e tubune hita. A vinara nga ri muholi. 
E rei a viri i uka ma i longototo, i kamumu a Vure ge habi a nimadihi 
vona. 3   lPali a Velenga Kamumu, e Isu a Bakovi Dagi i habia ne hita. Muri 
e huriki ri longoa a ngavana ri taki hita vona a velenga iea i muholi. Pali 
si gi lohopilea a Velenga Kamumu iea, na Vure ge korimule hita, si gi 
ha navai? A Vure bara i vakamadihi hale hita. 4  mA Vure tara, i ngaru ni 
vakasiri a Velenga Kamumu iea i muholi, lakea i rata a maka nivakasiri, 
a maki ni turutu vona. A Hanu Kiripiripi tara i habi tavula a maki ne 
huriki, na ningaru na Vure. Na naro iea kunana i vakasiri i muholi ra 
Velenga Kamumu ne Tuna.

5 A Vure i uka ma ge ru e huriki a agelo ri gi matakari a malala karaba, 
ra malala a ta ta vona ge valai. 6   nA ngava ni here puru hosi na Hinere, i 
ta maea,

“E rei a bakovi o luhoia?
I navai a hini o matakari kamumua a tuna bakovi?

 7 O ru ia ge polotano taro ne huriki a agelo.
O ru langa ia, o vakabagetua a rana,

 8 ge matakari a maki lobo o ratarike.” Na tahuna i ru a bakovi ge 
matakari a maki lobo, i uka tara maki ge longo kaburungia. A 
maki lobo. Pali mona i uka ma si matai a maki lobo ge polotano 
vona.

9  oPali si masia e Isu, ra muga a Vure i ratea i polotano popote ne huriki 
a agelo, ge mate na murine hita. Na naro iea, a Vure i rata kamumu hita. 
Ngane si masia e Isu, a Vure i vakabagetua, i kavurikea a rana, a vuhuna 
i bole a nimadihi na matenga.

10 A Vure i ratarike a maki lobo, i matakari a maki lobo. Lakea i 
kamumu a Vure i ratea e Isu i bole a nimadihi, ge malamala liu, ge 

korimule e huriki ala kupo, ge gale ria e huriki e tuna, ri gi made turana 
na bagetua vona. E Isu kunana a viri i korimule e huriki. 11  pE Isu, ra i 
valai na Vure, ia a viri i rata e huriki ri malamala. Pali e huriki i rata ria 
ri malamala, ria ranga ri valai na Vure. I mavonga, e Isu i vivi ni gale ria 
e huriki e turana. 12   qLakea i ta maea,

“Iau ga vakalongo ne huriki a turagu a maki kamumu o rata.
Na tahuna ri vapopo ni kavurike ioe, ga kalolo a linge ni kavurike 

ioe.”
13   rI ta rike tabu, i ta maea,

“Ga luhoi tora kunanea a Vure.”
A ngava i taki tabua i maea,

“O longo! Iau a made turana e huriki a bakovi a ngatavine a Vure i 
habi nau.
Ri manga e huriki e tugu.”

14  sE Isu i bele manga kunana a bakovi, a vuhuna hita e huriki a Vure 
i gale hita e tuna a bakovi. I bele manga a bakovi, ge mate, ge ratapilea 
a viri i nugua a nitora na matenga, re Satan. 15 E Isu i mate, ge korimule 
hita, re hita si made manga a vorakato, a vuhuna si mangenge ni mate.

16  I muholi hateka, e Isu i ratea a leho iea, i uka ma ge korimule 
e huriki a agelo. I ratea a leho iea, ge korimule e huriki a hamone 
Abraham. 17 Na naro iea kunana e Isu i bele manga muholi e huriki e 
turana, ge ia a prister dagi na Vure, ge rata lobo a leho a Vure i habi 
vona, ge dodo hita e huriki a bakovi, a ngatavine, ge puga vuroki a 
naro hale ne hita. 18  I kara ia ge korimule hita e huriki si bole a nitoni, a 
vuhuna ia tara i bole a nimadihi hosi na tahuna ni toni.

E Isu i Dagi ne Moses

3  1  tMua o huriki a turagu, a Vure i gale hita. Mu luhoia e Isu. A Vure i 
rudu vilia, ge ia a Prister Dagi na lotu ne hita. 2  E Isu i rata lobo a leho 

a Vure i habi vona, i manga e Moses tara i rata a leho lobo a Vure i habi 
vona. 3-4 A roho takutaku ri tahoka a viri i hae. I mavonga kunana a Vure 
i ratarike a maki lobo. A viri i hae a roho, a rana i dagi hateka vona a roho 
i haea. I maea kunana, a rane Isu i dagi hateka na rane Moses. 5  uHosi e 
Moses a vora na Vure, i rata lobo a leho a Vure i takia ge ratea, i matakari 
e huriki a tara na Vure. E Moses i rata mavonga, i vakasiri muga i muholi 
a ngava a Vure ta ge taki muri ma. 6 Pali e Kristo i uka ma ia a vora. Ia a 
Tuna Vure. I matakari kamumu e huriki a tara na Vure, i manga e Tamana 
i ngarua ge ratea. Hita bara si pesi tata ni luhoi torea a Vure, ni pasimata 
vona a maki a Vure ge rata ne hita, bara hita e huriki a tara vona.

Hibru 2 ,  3  

7  vI manga a ngava a Hanu Kiripiripi hosi i taki,
“Mona na tahuna mu longoa a Vure ge taki mua,

 8  wnahea mu gu putu ngingi
i manga e huriki e tubune mua hosi, ri longotaro a ngavana Vure,

ri laho viliha na malala golea,
ri tonia a Vure.

 9-10 A rata a maka nivakasiri dagi na matane ria na pida i ravulu va,
pali ri tabana ni toni iau.

I mavonga, a rihate ne huriki nga, a ta maea,
‘I uka ma ri lohoka vona a narogu.

Ri lohopile vakaroro iau.’
 11  xI madihi a hategu ne ria,

lakea a kaba, a ta maea,
‘I muholi hateka, i uka ma ri gi dili na tanga na nimalo nau.’ ”

12  Mua o huriki a turagu, mu matadoko, ma ge rata mua a niluhoi hale, 
mu gu lobo ni luhoi torea a Vure, mu gu ngalahere na Vure Mahuri. 
13  Na parava mona mu vatuhori, mu vakatora a niluhoi ne mua na parava 
vakaroro, ma ge tami mua a naro hale, mu gu gigi tora. 14 Na tahuna si 
luhoi tora karabea e Kristo, i gale hita e huriki e turana. I mavonga, si gi 
pesi tata ni luhoi torea, ge vano, ge harena na parava si mate vona. Bara 
i uka, i uka ma ge gale tabu hita e huriki e turana. 15  yI manga a ngava ni 
here puru hosi na Hinere i ta maea,

“Mona, na tahuna mu longoa a Vure ge taki mua,
nahea mu gu putu ngingi

i manga e huriki e tubune mua hosi, ri longotaro a ngavana Vure.”
16   zRe huriki nga, e Moses i vakamariu tala ria o Egipto na nitora 

na Vure, ri longoa a ngavana Vure, pali i uka ma ri longototoa. Ri 
longotaroa. 17  aRi ratea a Vure, i madihi a hatena na pida i ravulu va. Ria 
kunana ri rata a naro hale, ri mate na tabeke i ngeki. 18  I taki e huriki 
nga, ra ri longotaroa a ngavana, i uka ma ri gi dili na tanga na nimalo 
vona. 19 I mavonga, si matakilaka vona i uka ma ri dili, a vuhuna i uka 
ma ri luhoi torea a Vure.

E Huriki a Tara na Vure Bara Ri Bole a Nimalo

4  1 Hosi a Vure i rata a ngava dagi maea, e huriki a tara vona ri gi 
dili na tanga na nimalo vona. Mona a ngava dagi iea i tabana. I 

mavonga, si gi mangenge, ma ge ranga ne mua, a Vure ge matai mua 
mu keri ni dili. 2  Mona si longoa a Velenga Kamumu. Nahea si gi rata 
manga e huriki a Israel hosi. Ri longoa a Velenga Kamumu na Vure, pali 

i uka ma i kori ria, a vuhuna i uka ma ri luhoi torea. E huriki ala popote 
kunana ri luhoi torea.

3   bHita e huriki si luhoi torea a ngavana Vure, si dili na nimalo iea. 
Hosi a Vure i ta maea,

“I madihi a hategu ne ria, lakea a kaba, a ta maea,
‘I muholi hateka, i uka ma ri gi dili na tanga na nimalo nau.’ ”

I ta mavonga, a vuhuna i lobo ni leho na tahuna i ratarikea pali a malala. 
4  cNi here na tabeke tara na Nitana Vure, i taki a poloruana parava. I ta 
maea, “Na poloruana parava a Vure i malo, a vuhuna i vakalobo pali a 
leho vona.” 5  dNi here tabu i maea, “I uka ma ri gi dili na tanga na nimalo 
nau.”

6  Mona a bakovi a ngatavine takutaku ri dili na nimalo iea. Hosi e 
huriki i uka ma ri dili na nimalo iea, a vuhuna ri longoa a Velenga 
Kamumu, pali i uka ma ri longototo. 7  ePali a Vure i ru tabua tara parava 
si gi dili na nimalo vona. A parava iea, ra ngane. E huriki a Israel hosi ri 
ngalahere na Vure na tabeke i ngeki. Muri na pida i kupo e Davit i herea 
a ngava, ra si masia pali, ra i maea,

“Mona na tahuna mu longoa a Vure ge taki mua,
nahea mu gu putu ngingi.”

8   fHosi, e Iosua bara i habi a nimalo ne huriki a Iuda, a Vure i uka ma ge 
taki tabua tara parava ge bele muri ma. 9 I mavonga, i tahoka a nimalo 
ne huriki a tara na Vure. A nimalo iea i manga a Parava Nimalo, 10  ga 
vuhuna e huriki ri dili na nimalo na Vure ri malo na leho ne ria, i manga 
a hini a Vure i malo na tahuna i vakalobo a leho vona.

11 Si gi toni a bulune hita ni dili na nimalo iea, lakea i uka tara viri ge 
longotaroa a nita na Vure, ge velu. 12   hSi gi toni a bulune hita, a vuhuna 
a nitana Vure i mahuri, i tahoka a nitora. I vere hateka, i rangi a bainat 
i vere a tabekena i rua. I dili liu na hatene hita, a hanune hita, i manga 
a bainat i dili na bobona viri, i pala pida a tuhana viri. I pelekado a 
niluhoi, a ningaru kapiloho ne hita. 13  I uka tara viri ge kapiloho na Vure. 
A maki lobo si rata, a maki lobo si luhoi, a Vure i lohoka vona. Muri ma 
hita lobo bara si pesi na matana, ge nana hita vona a naro lobo si rata.

E Isu Ia a Prister Dagi
14  iE Isu, a Tuna Vure, a Prister Dagi ne hita, i sike pali na hunu, i made 

turana Vure. I mavonga, si gi pesi tata ni luhoi torea. 15 A Prister Dagi 
ne hita i lohoka vona a maka nitoni hale ni rata virihi hita vona, lakea 
si boru, a vuhuna ia tara i hataki a maka nitoni lobo nga. Pali i uka ma 

i boru. I uka ma i rata a naro hale. 16   jI mavonga, si gi lakea tabukoi na 
Vure. I made na gula hariki vona, i rata kamumu hita. Si gi lakea tabukoi 
vona, ge dodo hita, ge rata kamumu hita, ge tuhori hita na tahuna si bole 
a nimava.

E Isu i Korimule Hita

5  1 A Vure i vulaki tala e huriki a prister dagi ne huriki a bakovi 
tavula o Israel. I vulaki ria, ri gi rata a leho vona na murine huriki 

lobo, ra ni habi a nihabi ne huriki i lakea na Vure, ni padimate a sipsip, a 
bulmakau, ni habi na Vure, ge puga vuroki a naro hale ne ria. 2  A prister 
dagi i ta madoru mai e huriki ri rata ruru a naro hale, a vuhuna ia tara 
a bakovi kunana. 3   kA prister dagi i habi a nihabi ni puga vuroki a naro 
hale ne huriki, turana naro hale vona, a vuhuna ia tara a bakovi hale. 
4  lI uka tara viri ge kavurike mule a rana, ge bole a leho iea na ningaru 
vona. A Vure kunana a viri i gale a viri ge ia a prister dagi, i manga hosi i 
galea e Aron. 5  mE Kristo tara, i uka ma i vulaki mule ia ge bole a leho na 
prister dagi. A Vure kunana i vulakia ge nugua a leho iea, lakea i takia, i 
ta maea,

“Ioe e Tugu.
Mona iau e Tamamu.”

6   nA ngava tara ni here na Hinere i ta maea,
“Go leho vakaroro manga a prister.

Ge manga kunana e Melkisadek.”
7  oNa tahuna e Isu i made manga a bakovi na malala, i vasileki na Vure, 

i nanea ge tuhori ia. I gale tala dagi turana luha, na Viri i tahoka a nitora 
ni korimule ia na matenga. A Vure i longoa a nivasileki, a ningaru vona, 
a vuhuna i vakakiroko mule ia, i longototoa a Vure. 8  I muholi, e Isu a 
Tuna Vure, pali i tovo ni longototoa a Vure na tahuna i bole a nimadihi. 
9 Muri i vakalobo a leho vona, ngane i korimule e huriki ri longototo a 
ngavana, i habi a nimahuri vakaroro ne ria. 10 A Vure i ratea e Isu ia a 
prister dagi, i manga e Melkisadek hosi.

Naha Ni Vilikoma
11 I kupo a ngava i tabana ta ga taki mua vona na ngava iea. Pali a keri 

ni tuveve polo ne mua, a vuhuna a gine mua i tora, i uka ma i palala. 
12   pMu lohoka vona muga pali a nitana Vure. Ngane i kara mua bara mu 
tovo polo e huriki ranga. Pali i uka. I tabana i kapo a niluhoi ne mua, 
lakea e huriki ranga bara ri tovo mua na ngava, ra ni tovo muga mua 
vona. I uka ma mu kara ni bole a maki ni kani i tora. Mu tabana ni ruru. 

13  Si lohoka vona, a koma kiroko, i vakarurua e kinana, i uka ma i lohoka 
vona a naro kamumu, a naro hale, a vuhuna ia a koma kiroko kunana. 
14 Pali e huriki ri paki pali, ri kani a maki ni kani tora. Ri tovo pali, ri 
matakilaka vona pali a naro kamumu, a naro hale.

6  1 I mavonga, a ngaru mu gu lobo ni bole a nitovo manga a koma 
kiroko. A ngaru mu gu koru rike, mu gu paki. Mu gu lobo ni bole 

vakaroro a nitovo na vuhuna ngava ne Kristo, ra nitovo manga e huriki 
ri gi pulo a vilone ria, ri gi pe a naro hale ne ria, ri gi luhoi torea a Vure. 
2  Nahea mu gu hamule tabu mai a nitovo na nivahilolo, a naro ni ru langa 
a limana viri, a nitovo na nipesi rike mule na matenga, a nitovo ne huriki 
ri gi pesi na matana Vure ge pelekado ria, ri gi vurua vakaroro. 3  A Vure 
ge ngaru, bara tovo mua ngane na nitovo na viri i dagi, i paki pali. 4-6   qA 
viri i luhoi tora mugea e Kristo, pali i ngalahere vona, i uka ma ge pulo 
tabu a vilona. A viri a Vure i vakapalalea pali, i masia a maki kamumu 
a Vure i vakaparu ia vona i namika hateka, i bole a Hanuna Vure turane 
hita, i namika pali a nitana Vure, i hataki pali a nitora na Harikianga na 
Vure, ra ge valai muri ma, pali muri i ngalahere na Vure, i manga i padi 
tata tabua a Tuna Vure na kai tavalavala, i rata e huriki ri biua a Tuna 
Vure.

7 A vala i boru, i vakamea a malala. A malala i vakabele kamumu a 
maki ni kani na viri i varo vonga, a Vure bara i vakabagetua a malala 
iea. 8   rPali a malala ge vakabele kunana a mota padipadi, a kukuni 
madaro, ra malala iea i hale. I uka ma ge tabaka, a Vure bara i rudurahea 
a malala iea. Muri ma ge gutu parinea na kanono.

9 Mua o huriki a turagu, mete ta tora hateka, pali mete lohoka vona a 
maka maki i kamumu hateka ri gi bele ne mua, a kanena hini a Vure i 
korimule pali mua. 10  sMu leho tora vakaroro ni kori e huriki a tara na 
Vure. Mu vakasiri manga mu ngarua a Vure. I uka ma ge mata kepa vona 
a Vure, a vuhuna a narona i kiripiripi kunana. 11 A ngaru mua lobo mu 
gu leho tora mavonga, mu gu lohoka vona i muholi a maki mu pasimata 
vona, ge vano, ge harena na tahuna mu bolea. 12  Naha ni malai. Mu muri 
mai a narone huriki ri luhoi tora, ri hatenono, ri bole a maki i ta muholi 
muga vona a Vure ge habi ne huriki e tuna.

A Vure i Uka Ma i Tatami Kilala
13   tHosi a Vure i rata a ngava dagi turane Abraham. Pali a Vure, ge 

kaba navai? I uka tara viri ge dagi hateka na Vure, ge kurahi a rana. 
Lakea i kaba mule na rana, 14 i ta maea, “I muholi hateka, ga gamai ioe, 
ga rata e huriki a hamomu ri gi bele kupo hateka.” 15 Lakea e Abraham 

i dava, i hatenono. Muri i bele a maki a Vure i ta muholi vona ge bele. 
16  Na tahuna a bakovi i ngaru ni kaba, bara i kurahi a rana viri tara i 
tahoka a rana. A bakovi i kaba i vakatora a nitana, i vakavulai e huriki ri 
ngaru ni hehe a nitana. 17 I mavonga, na tahuna a Vure i ta muholi hosi 
ge rata kamumu hita e huriki a hamone Abraham, i ngaru ni vakasiri 
kamumu hita, i uka ma ge puloa a ngavana, lakea i kaba ge vakatorea 
a nitana. 18   uA Vure i ta muholi, i kaba. A Vure tara, i keri ni tatami. I 
mavonga, hita e huriki si ha lakea na Vure ge matakari hita, si gi pesi 
tora, si gi pasimata ni bole a maki i ta muholi vona si gi bolea. 19  vRa 
maki a Vure i taki hita si gi pasimata vona, i rata hita si pesi tata, i 
manga a vago ni hori a aga vona, i ratea a aga i pasi na tabeke i taku 
kunana. I tuli hita si bele na matana Vure, i manga a prister dagi hosi ri 
dili na Tabeke Nitaba Hateka, na bitona lavalava dagi ni topi rike na roho 
na Vure. 20 E Isu i bele manga a prister dagi i manga e Melkisadek hosi. 
Ngane i muga ne hita pali, i bele na matana Vure.

E Melkisadek a Prister

7  1  wHosi, e Melkisadek a hariki na tanga dagi e Salem. Ia a prister 
dagi na Vure Meli Liu. E Abraham i vaubi turane huriki a hariki 

ranga, i rabalaki ria. Muri i laho hamule lakea na tanga vona. E 
Melkisadek i taguia na dala, i vakabagetua. 2  Lakea e Abraham i ru na 
naguna i ravulu a maka maki i bole na vabinga, i habia ne Melkisadek 
a naguna i taku. A rane Melkisadek, na nita Hibru, i manga i maea, “a 
Hariki Na Naro Malamala”. E Melkisadek a hariki na tanga dagi e Salem. 
A ngava e Salem na nita Hibru i manga i maea, “Nivalemu”. I mavonga 
e Melkisadek a hariki na Nivalemu. 3  I uka tara viri ge lohoka vona e 
tamane e kinane Melkisadek. A hamona tara i uka ma ni lohoka vona. 
A parava ni poda ia vona, a parava i mate vona, ngi ranga i uka ma ni 
lohoka vona. I mavonga, i manga a prister vakaroro, manga kunana a 
Tuna Vure.

4 Mu masia e Melkisadek, i tahoka a rana i dagi hateka. A gare ne 
hita, e Abraham, i ru na naguna i ravulu a maki i bole na vabinga, i 
habia vona a naguna i taku. 5   xA vinara i taki e huriki na kabu ne Levi 
kunana ri gi bole a naguna i taku ne huriki a Israel, a vuhuna ria e huriki 
a prister. I muholi, e huriki a Israel, e huriki a hamone Abraham, pali 
e huriki a prister bara ri bole ne ria a naguna i taku. 6  E Melkisadek i 
uka ma ia a hamone Levi, pali i bole ne Abraham a nihabi iea. Muri i 
vakabagetua e Abraham, ra bakovi a Vure i ta muholi vona na ngava 
dagi. 7 Si lohoka vona a bakovi i vakabagetu a viri, ia a bakovi dagi. A 
viri ni vakabagetu, a bakovi tavula kunana. 8  E huriki a Levi ri bole a 

naguna i taku ne huriki, ria e huriki a bakovi kunana. Bara ri mate. Pali 
e Melkisadek i bole a naguna i taku, a nita na Vure i taki i uka ma i mate. 
9 Bara si ta maea, e Levi, ra viri i bole a naguna i taku ne huriki a Israel, 
ia tara, i manga i habi a naguna i taku vona i lakea ne Melkisadek. I 
manga i habi polo ne Abraham, 10 a vuhuna i tabana i pololilo na kakaina 
gare vona, e Abraham, na tahuna e Abraham i taguia e Melkisadek.

E Melkisadek i Manga e Isu
11 A vinara, a leho na prister, rua varago ru valai na Vure. Pali a leho 

na prister i keri ni rata hita si gi malamala na matana Vure. I mavonga, 
a Vure i rudu vilia a prister karaba. I uka ma i manga e Aron. I manga e 
Melkisadek. 12  Na tahuna ni gi kuloi a prister, a vinara tara bara ni kuloi. 
13-14  yA ngava iea ni taki virihi e Isu vona. Pali a Bakovi Dagi ne hita i 
uka ma i valai na kabu ne Levi. I valai na kabu ne Iuda. Hosi, i uka tara 
bakovi na kabu ne Iuda ge leho manga a prister. A vinara ne Moses, tara, 
i uka ma i taki e huriki a Iuda ri gi rata a leho na prister.

15  A ngava iea i kavakava hateka ngane, a vuhuna tara prister i manga 
e Melkisadek i valai pali. 16  Ia a prister, i uka ma i ramai a vinara, ra 
i taki e huriki a Levi kunana ri gi rata a leho na prister. Ia a prister a 
vuhuna i tahoka a nitora ni pesi rike mule na matenga. 17  zSi lohoka vona, 
a vuhuna a Vure i ta tora, i ta maea,

“Ge ioe a prister vakaroro.
O manga kunana e Melkisadek.”

18  A Vure i bole vuroki pali a vinara na prister, a vuhuna i uka nitora, i 
uka leho. 19  aA vinara i uka ma i rata hita si gi malamala na matana Vure. 
Muri a Vure i vakasiri ne hita a dala kamumu si gi bele tabukoi na Vure 
vona.

20-21  bNa tahuna a Vure i vulakia e Isu ge ia a prister, i uka ma i ru 
tavulea. I ta muholi, i kaba, i ru ia ge ia a prister. E huriki a prister hosi 
i uka ma i mavonga. I uka viri ge kaba langa ne ria, ri gi bele manga a 
prister. Pali e Isu, a Vure i kaba, i ta maea,

“E Bakovi Dagi i kaba pali, i ta maea,
‘Ge ioe a prister vakaroro.’

A Vure i uka ma ge pulo a ngavana.”
22   cRa ngava iea i ratea e Isu ge ia a viri ni vakatora a ngava dagi karaba. 
A ngava dagi karaba i kamumu hateka vona a ngava dagi hosi.

23  Hosi e huriki a bakovi ala kupo ri leho manga prister. I uka ma 
ri leho vakaroro, a vuhuna bara ri mate, muri a viri tara bara i bole a 
murina. 24 Pali e Isu i mahuri vakaroro, i leho manga prister vakaroro, 

i uka ma ge lobo. 25   dI mavonga i tahoka a nitora ni korimule e huriki ri 
luhoi torea, ri valai tabukoi na Vure, a vuhuna i mahuri vakaroro, i takia 
a Vure ge kori hita.

26  E Isu a prister dagi kamumu hateka. I malamala, i uka ma i ratea 
tara naro hale. I made herehere ne hita e huriki a bakovi na malala. 
A Vure i vakamadea polomeli liu na hunu. 27  eE huriki a prister dagi ri 
tahoka a leho ni habi a nihabi na parava vakaroro. Muga bara ri habi a 
nihabi ni puga vuroki a naro hale ne ria. Muri ri habi a nihabi ni puga 
vuroki a naro hale ne huriki. Pali e Isu i uka ma i tahoka a naro hale 
ge rata mavonga. I habi a nihabi balaka taku kunana. I habi mule ia na 
Vure, i mate, i manga a nihabi. 28  Hosi a vinara i ru e huriki a bakovi na 
malala ge ria a prister dagi. Pali muri, na tahuna a Vure i kaba, i ru a 
Tuna Vure ge ia a prister, re Isu, i rata lobo a maka maki a Vure i takia ge 
rata.

E Isu Ia a Prister Dagi

8  1 A vuhuna ngava nga i maea: Si tahoka pali a prister dagi. I made 
na limana kanena Hariki na hunu, i matakari. 2  Ngane i leho manga 

prister pololilo na kape muholi na Vure. A kape iea, i uka tara bakovi ge 
haea. A Vure kunana a viri i haea.

3  E huriki a prister dagi lobo ri tahoka a leho ni habi a nihabi na Vure. 
E Kristo tara, i habi a nihabi na Vure, a vuhuna ia a prister dagi. 4 Ia 
bara i made na malala, i uka ma ge ia a prister dagi, a vuhuna i tahoka 
e huriki a prister ri made pali, ri habi a maka nihabi na Vure, ri muri 
mai kunana a vinara. 5  fRi leho manga prister na kape na Vure koea na 
malala. Ra kape na Vure iea, i manga kunana a hanuna kape muholi 
na Vure i pesi na hunu. Hosi, muga ne Moses ta ge vakapesia a kape 
na Vure, a Vure i takia, i ta maea, “O lohotata vona a naro na kape a 
vakasiri ioe vona na lolo, o ramai kamumua.” 6   gPali ngane a leho i bolea 
e Isu na ngava dagi karaba i rangi a leho na ngava dagi hosi, a vuhuna a 
nita muholi a Vure i habi turana ngava dagi karaba i rangi a nita muholi 
na ngava dagi hosi. 7 A ngava dagi hosi bara i kamumu kunana, a Vure i 
uka ma ge vakabele tabu a ngava dagi karaba.

8   hPali a Vure i pukatala a naro hale ne huriki nga, i ta maea, “E Bakovi 
Dagi i ta maea,

‘Mu longo, iau a vulakia pali tara parava,
ga rata a ngava dagi karaba

turane huriki a Israel,
e huriki a Iuda.

 9 Ra ngava dagi iea, i uka ma ge manga a ngava dagi hosi
a rata turane huriki a gare ne ria,

na tahuna a tuli tala ria o Egipto.
I uka ma ri muri maia a ngava dagi nau.

Lakea iau e Bakovi Dagi, a ngalahere ne ria.
 10 A ngava dagi karaba ta ga ratea ne huriki a Israel i maea:

Iau e Bakovi Dagi a ta maea,
‘Muri ma ga ru a vinara nau ge tabuli na niluhoi ne ria,

ga here a ngava nau na hatene ria.
Iau, ge iau a Vure ne ria.

Ge ria e huriki a ngate nau.
 11 Na tahuna iea, i uka ma ri gi vatovo ria na ngava ne Bakovi Dagi,

a vuhuna e huriki lobo bara ri lohoka nau,
i vakatubu ne huriki a matasia,

i lakea ne huriki a kakaina tanga.
 12 Ga dodo ria, i uka ma ga habi a nimadihi ne ria vona a naro hale ne 

ria.
Ga longo kaburungi liu a vilo hale ne ria.’ ”

13  Na tahuna a Vure i taki talea a ngava dagi karaba vona, i ratea ngane 
a vinara hosi i uka lehona. A ra maki hosi, i uka lehona, bara i velu.

A Prister Dagi Hosi i Habi a Darana Sipsip a Bulmakau

9  1  iA ngava dagi muga i tahoka a vinara na naro na nikavurikea a 
Vure. I tahoka tabu a naro ni hae a mailo na Vure koea na malala. 

2  Ra Mailo na Vure iea, ni hae maea. j A tabeke ni dili vona muga ni gale 
a ‘Tabeke Nitaba’. A butuna lam turana dede ni ru langa a bret ni habi 
na Vure ru tabuli pololilo vona. 3   kA tabeke ni dili vona muri ni gale a 
‘Tabeke Nitaba Hateka.’ A lavalava dagi ni vulala kari a matana. 4  lNa 
tabeke iea i tahoka a dede ni rata na gol. Ra dede iea, ne vona ni rungani 
a havu mangisipa, ge poko, ge huli pololilo vonga a mangina. A Tava 
na Ngava Dagi ni naviri na gol tara i tabuli vonga. Ni ru pololilo vona a 
ulo ni rata na gol, ni tahoni vona a bret na hunu ni gale a mana. A kodo 
e Aron, ra i tuvu tabu hosi, turana ngava dagi hosi ni here na kedo, ngi 
ranga ni ru pololilo vona. 5  mNa matana tava iea i tahoka a murina na 
nidodo. I pesi langa vona a hanuna agelo i rua, ru vulala tala a karapane 
rua, ru kavitagu a matana tava. Ra hanuna agelo nga ru vakasiri a Vure i 
made vona a hini nga. Pali ngane i uka ma ga vakalongo lobo mua vona a 
maka ngava nga.

6   nMuri ni kisi puru lobo a maki na Mailo na Vure, e huriki a prister 
bara ri dili na Tabeke Nitaba, ri rata a leho ne ria. 7  oPali a Tabeke Nitaba 
Hateka, a prister dagi kunana bara i dili vona. Na pida takutaku, bara 
i dili balaka taku kunana. I uka ma i dili tavula. I bole a darana sipsip, 
i dili turana, i habi na Vure ne vona ni puga vuroki a naro hale vona, a 
naro hale ne huriki, ri rata ruru. 8  Na naro iea kunana a Hanu Kiripiripi 
i vakasiri hita vona i uka tara viri ge dili na Tabeke Nitaba, a vuhuna a 
kape na malala i tabana ni pesi.

9  pI manga a nita vakakika ne hita mona. I vakasiri manga a maka 
nitabari, a maka nihabi ri keri ni rata a viri i habi ria ri gi malamala na 
matana Vure. 10 A leho ne ria, ri habi kunana a vinara na rabu ni kani, 
ni ninu, ni hilolo, ni matakari mule a kakaina viri. A vinara nga, bara 
ni ramai, i harena kunana na tahuna a Vure i vakasiri a dala kamumu 
karaba.

A Darane Kristo i Korimule Hita
11 Pali e Kristo i valai manga a prister dagi. A leho i ratea i korimule 

hita. I dili na mailo tara na Vure. I uka ma a Mailo vona na malala, i uka 
ma ni hae na limana bakovi. A Mailo iea i kamumu hateka, i rangi a viri 
muga. 12  E Kristo i dili balaka taku kunana. I uka ma i dili turana darana 
meme, a darana tuna bulmakau. A nihabi i habia, a darana. Na naro iea 
i konamule hita, si gi tahoka a nimahuri vakaroro. 13   qE huriki a prister 
ri bole a darana meme, a darana bulmakau a toga, turana havulana tuna 
bulmakau a kinana ni gutuvuro, ri guru langa na viri i katoki na matana 
Vure. Na naro iea, ri ratea ge matapado na matana Vure. 14  rPali a darane 
Kristo i rangi a darana sipsip, a bulmakau. Na nitora na Hanu Kiripiripi, 
ra i mahuri vakaroro, i habi mule ia na Vure manga a nihabi malamala 
liu. I mavonga, a darana i rata hita si malamala na matana Vure, si lobo 
ni rata a rabu hale bara si mate vona, si tubu ni ratea a leho na Vure 
Mahuri.

A Darane Isu i Vakatora a Ngava Dagi Karaba
15 Ngane e Isu i pesi na kurukuruna Vure, e huriki a bakovi a 

ngatavine, i vakatora a ngava dagi karaba. E huriki a viri a Vure i gale 
ria, bara ri bole a maki a Vure i ta muholi ge habi ne huriki e tuna. Ri 
gi bole, ri gi tahoka vakaroro, a vuhuna e Isu i mate na murine hita, ge 
puga vuroki a naro hale si rata na tahuna si ramai a ngava dagi muga. 
16  Ra naro ni varodo a ngava ne rei ge bole a maki muri na viri i mate. 
I uka ma ge bole a maki muga na bakovi i mate. Ni gi matai taro i mate 

muholi, muri bara ni veru tala a maki vona. 17 Na tahuna a bakovi i mate 
pali, ngane a nita na ngava dagi i tahoka a nitora. Na tahuna a bakovi 
iea i rata a ngava dagi i tabana na nimahuri, a ngava dagi vona i tabuli 
tavula. 18  I mavonga, a mugana ngava dagi na Vure tara, ni vakatora na 
dara. 19  sMuri ne Moses i vakalongo ne huriki a vinara na Vure i ravulu, 
i palakudu a lohona tuna bulmakau, a meme, i bole a dara, i vuli turana 
naru. Muri i bole a rahana kai a hisop, a mota vururu ni viri na vuna 
sipsip, i lutu purua na dara iea, i voro tamali rike na puhu na raukea a 
dara, i voro tamali rike ne huriki a bakovi a ngatavine. 20 Muri i ta maea, 
“Ra dara iea, ne vona ni vakatora a ngava dagi a Vure i vakuku mua vona 
mu gu ramai.” 21  tMuri i voro tamali rike a dara iea na Mailo na Vure, na 
maki na lotu pololilo na kape. 22   uI muholi hateka, a vinara na Vure i taki 
a dara kunana i rata a maki lobo ge matapado. A dara i uka ma ge tua, a 
Vure i uka ma ge puga vuroki a naro hale ne huriki.

23   vA kape i manga a hanuna maki muholi i tabuli na hunu. Ni vaka-
matapado na matana Vure na naro iea, ra na darana sipsip, a bulmakau. 
Pali a maki muholi na hunu ni vakamatapado na nihabi tebi, ge rangi a 
nihabi nga, 24 a vuhuna e Kristo i uka ma ia a prister na malala, ge dili na 
tabeke ni taba, ra i tabuli pololilo na kape ni hae na limana bakovi. I uka. 
A mailo iea a hanuna maki muholi na hunu. I sike liu na hunu, na matana 
Vure, i leho ni kori hita. 25 E huriki a prister dagi ri dili na tabeke ni 
taba na pida takutaku. A nihabi ne ria, i uka ma a darane ria. A darana 
meme, a bulmakau kunana. Pali e Kristo i uka ma i rata mavonga. I mate 
balaka taku kunana, i dili lakea na matana Vure, a nihabi vona a darana, 
i vakalobo a mapana naro hale ne hita e huriki a bakovi a ngatavine. 
26   wIa ge rata manga e huriki a prister na malala, bara i bole a nimadihi 
vakaroro, i vakatubu na tahuna a Vure i ratarike a malala i valai i harena 
mona. Pali i uka. Ngane i tabukoi a nilobo na parava, e Kristo i bele na 
malala balaka taku kunana, ge habi mule ia na Vure, ge ia a nihabi, ge 
puga vuroki liu a maka naro hale. 27 Hita lobo bara si mate balaka taku 
kunana. Muri bara si pesi na matana Vure, ge pelekado hita. 28  E Kristo 
i mate balaka taku, i manga a nihabi na Vure, i bole a mapana naro hale 
ne huriki ala kupo. I mavonga, muri ma na tahuna i hamule valai, i uka 
ma ge mate tabu ni bole tabu a mapana naro hale ne huriki. Na tahuna i 
hamule valai, bara i korimule e huriki ri pasimata vona ge valai.

E Kristo i Vakalobo a Maka Nihabi

10  1 A vinara ne Moses, ra i taki ni gi habi na Vure a nihabi na pida 
takutaku, i uka ma ri manga a maki muholi na hunu. Ri tebi. Ria 

a hanuna maka maki kamumu kunana ta ri gi valai a vuhuna ri keri ni 
korimule e huriki ri valai tabukoi na Vure. 2  A nihabi bara i rata e huriki 
ri malamala, i uka ma ri gi habi vakaroro, a vuhuna bara i rata e huriki 
ri dili na roho na Vure ri malamala. Bara ri hataki na hatene ria ri uka 
rarenga na naro hale. 3  A nihabi nga, ri rata e huriki ri longo visi tabu 
na pida vakaroro a naro hale ne ria, 4  xa vuhuna a darana bulmakau, a 
darana meme, ru keri ni puga vuroki a naro hale ne huriki.

5  yI mavonga, na tahuna e Kristo i puru valai na malala, i ta maea,
“I uka ma o ngaru a nihabi, a nitabari.

Pali o kisi purua a kakaigu.
 6 I uka ma o vivi vona a nihabi gutu-vuro,

a nihabi na naro hale.
 7 Muri a ta maea, ‘O Vure, o longo! A valai ngane, ga ratea a ningaru 

vomu,
i manga a ngava ni here puru virihi mai iau na Hinere.’ ”

8  I muga i ta maea, “O uka ma o vivi vona a nihabi gutu-vuro, a nihabi 
na naro hale.” Pali a maka nihabi nga, a vinara i taki ni gi rata. 9 Muri 
i ta maea, “O longo! A valai ngane, ga ratea a ningaru vomu.” Lakea a 
Vure i ravunu a ngava dagi hosi, i habi a ngava dagi karaba ge bole a 
murina. 10  zNa ningaru na Vure, e Isu Kristo i mate, i habi mulea na Vure 
a kakaina, i manga a nihabi. Na naro iea, i ru here here hita, hita ne vona 
Vure kunana.

11  aE huriki a prister ri leho na parava vakaroro. Ri habi vakaroro a 
nihabi. Pali a nihabi ne ria i uka ma ri ravunu vuroki a naro hale ne 
huriki. 12  Pali a nihabi ne Kristo, i habi balaka taku kunana. A nihabi vona 
i kara ni puga vuroki a naro hale ne huriki lobo na parava vakaroro. Muri 
i made puru na limana kanena Vure. 13  bNgane i davea a parava a Vure 
ge ratapile e huriki a pile vona. 14 Ra ni habi i taku iea, i rata e huriki a 
bakovi a ngatavine, ra Vure i ru here here ria ne vona, ri malamala liu.

15 A Hanu Kiripiripi i pukatala a ngava ne hita, i ta maea,
 16  c“E Bakovi Dagi i ta maea,

‘A ngava dagi ga ratea turane ria muri ma ge maea:
Ga ru a maka vinara nau na hatene ria.

Ga here na niluhoi ne ria.’ ”
17  dMuri i ta tabu, i ta maea,

“I uka ma ga luhoi tabu a naro hale ne ria,
ra ri putu puru a vinara nau.”

18  Na tahuna a Vure i puga vuroki a naro hale na viri, i uka tabu tara 
nihabi si gi habia ni puga vuroki a naro hale.

Si Gi Luhoi Torea a Vure
19  eMua o huriki a turagu. Ngane i uka ma si mangenge. Na darane Isu, 

si dili kunana, si bele na matana Vure, i manga e huriki a prister ri dili 
na tabeke ni taba. 20  fSi dili na dala karaba na nimahuri. A dala iea, e Isu 
i rata puru ne hita, i dili polo na lavalava, ra kakaine Isu. 21 Si tahoka a 
prister dagi i matakari e huriki a tara na Vure. 22   gA ngava nga i muholi, i 
mavonga, si gi lakea tabukoi na Vure. Si gi bele vona turana naro muholi, 
si gi lohoka vona a maki si luhoi torea i muholi. I guru langa na hatene 
hita a darana, i vakalobo a rarenga na naro hale si rata, ge vakasiri 
hita si matapado na matana Vure. I vahilolo a kakaine hita na naru i 
maga. 23  Nahea si gi loho ruarua. Si gi pesi tata na ni luhoi tora a maki 
si pasimata vona si gi bole, a vuhuna a Vure i keri ni tatami. I rata lobo 
a maki i taki ge rata. 24 Hita takutaku si gi matakana a dala ni vadorike 
hita na naro ni vangaru, ni rata a naro kamumu. 25  hNahea si gi lohopile 
a naro na nivapopo, manga e huriki ranga ri koi ni vapopo. Hita lobo si 
gi vakatora a niluhoi ne huriki e turane hita, a vuhuna i tabukoi ge bele a 
parava e Bakovi Dagi ge hamule valai vona.

26   iE rei a viri i lohoka vona pali a nita muholi, pali i tabana i luhoi 
ge rata a naro hale, lakea i rata, i uka tabu a nihabi na naro hale vona. 
27  jA viri i rata mavonga, ge mangenge. Ge dava kunanea a Vure, ra viri 
ge pelekado e huriki, ge ratapile na kanono dagi e huriki ri hehea. 28   kSi 
lohoka vona pali, a viri i putu puru a vinara ne Moses, lakea a viri ala 
rua o ala tolu to masia, bara to taki talea, ra bakovi iea i uka ma ni gi 
dodo. Bara ni rabalaki. 29  lPali a viri i lohopilea a Tuna Vure bara i bole 
a nimadihi dagi hateka, a vuhuna i biua a darane Isu, ra i vakatorea 
a ngava dagi na Vure. A ngava dagi iea i ru here hita ne vona a Vure 
kunana. Pali a viri i lohopilea a Tuna Vure, i ratea a Hanuna Vure i 
madihi a hatena. Ra Hanuna Vure, a mari ni rata kamumu hita. 30  mSi 
lohoka vona a Vure i ta maea, “A ni koli a naro hale a leho nau. Iau 
kunana ga koli a naro hale ne huriki, ga vakamadihi ria.” Lakea i ta tabu 
i ta maea, “E Bakovi Dagi ge pelekado a narone huriki a ngate vona.” 
31 A maki ni mangenge hateka vona, a Vure Mahuri ge lakavu ioe, ge 
vakamadihi ioe.

32  Mu luhoi mule tabu na tahuna hosi mu bole a ngava muholi na 
Vure. Na tahuna iea e huriki ri habi a maregoa dagi ne mua, mu bole a 
nimadihi i kupo. Pali mu pesi tora, mu rura kunana. 33  Na parava ranga 
ni vakapesi mua na matane huriki, lakea ri biu mua, ri vakamadihi 

mua. Na parava ranga mu pesi turana e huriki ranga ri bole a maka 
maregoa, mu tuhori ria. 34  nMu dodo, mu kori e huriki ni ru dili na bavi. 
Na tahuna e huriki ri radi a maka maki ne mua, mu vivi kunana, a 
vuhuna mu lohoka vona, a maki muholi ne mua i tabuli na hunu, bara 
i tabuli vakaroro. 35 I mavonga, nahea mu gu loho ruarua, a vuhuna na 
tahuna mu pesi tata ni luhoi torea a Vure, bara mu bole a mapa dagi 
muri ma. 36  Mu pesi tora, mu muri mai a ningaru na Vure. Muri bara mu 
bole a maka maki a Vure i ta muholi vona hosi ge habi ne mua. 37  oA ta 
mavonga, a vuhuna a Hinere i ta maea,

“I uka ma ge tabaka a viri a ta muholi vona ge valai, bara i valai. I 
uka ma ge maradoi.

 38 A viri malamala nau ge luhoi tora vakaroro iau.
Pali ia bara i pesi hoho mule,

i uka ma ga vivi vona.”
39 Pali i uka ma si pesi hoho mule ge ratapile hita a Vure. I uka. Hita si 
luhoi torea a Vure, lakea ge habi a nimahuri vakaroro ne hita.

A Naro na Niluhoi Tora

11  1  pA ra pelegona ngava, e “luhoi tora?” I mata navai a viri i luhoi 
torea a Vure? A viri i luhoi torea a Vure i lohoka vona ge bole a 

maki i pasimata vona. I uka ma i matai a maki nga, pali i lohoka vona 
bara i bole ria. 2  E huriki a bakovi hosi ri luhoi torea a Vure, lakea i gale 
ria e huriki a bakovi kamumu.

3   qHita, si luhoi torea a Vure i ta kunana, i vakabele a maki lobo. A 
maki lobo si matai, a Vure i ratarike na maki i uka ma si matai. 4  rHosi e 
Abel i luhoi torea a Vure, i habi a nihabi vona. A nihabi ne Abel i rangia 
a nihabi ne tukana, e Kain, lakea a Vure i bolea a nihabi ne Abel, i galea 
a bakovi kamumu. I muholi, e Abel i mate pali. Pali a naro i rata hosi i 
tabana ni tovo hita vona a naro na niluhoi torea a Vure.

5  sE Enok i luhoi torea a Vure, lakea a Vure i bole sikea na hunu. I uka 
ma i mate. A podana i uka ma ni matavisi, a vuhuna a Vure i bole sikea 
na hunu. Muga na Vure i bole sikea, i taki ia a bakovi kamumu, i vivi 
vona. 6  E rei a viri i uka ma i luhoi torea a Vure, a Vure i uka ma i vivi 
vona. E rei a viri i ngaru ni lakea tabukoi na Vure, ge lohoka vona a Vure 
i made, ge luhoia a Vure ra viri i rata kamumu e huriki ri matakanea.

7  tHosi e Noa i luhoi torea a Vure. Lakea a Vure i taki mugea e Noa, i 
vakalongoa na maka maki hale ri gi bele muri ma. E Noa i mangenge na 
Vure, i haea a aga rungu, ge korimule na vuranga e huriki a kabu vona. 
E Noa i rata mavonga, a maka naro hale ne huriki lobo na malala ri bele 

kavakava. A Vure i gale ia a bakovi malamala, a vuhuna i luhoi torea a 
Vure.

8   uHosi e Abraham i luhoi torea a Vure, i longototoa na tahuna a Vure 
i takia ge pe a tanga vona, ge lakea na tanga i ngaru ni habia vona, ge 
a malala vona. E Abraham i malaga na tanga vona, i havai. I uka ma 
i lohoka vona a tabeke ge lakea vona. 9  vI luhoi torea a Vure, i vano 
kunana, i made kunana na kape, i manga a mosi na malala a Vure i ta 
muholi vona ge habia vona. E tuna, e Isak, e tubuna e Iakop, rua ranga ru 
made vonga na kape, ru dava ni bole a malala, ra a Vure i ta muholi ge 
habi ne tou. 10 E Abraham i luhoi torea a Vure, i davea a parava ge masia 
a tanga dagi, ra tanga i tahoka a vuhuna. Ra tanga iea, a Vure kunana i 
luhoi kadoa, i kisi purua.

11  wHosi e Sara i gare liu, i keri ni vakabele a koma. Pali i luhoi torea 
a Vure, lakea a Vure i vakatorea a kakaina, i singou. A Vure i tuhoria, 
a vuhuna e Sara i lohoka vona, a Vure a viri i rata a maki i taki ge rata. 
12   xNa naro iea, e Abraham i tahoka e huriki a hamona ala kupo hateka. 
Re Abraham, i gare liu pali, i ngalai a matenga. Pali ngane e huriki a 
hamona ri ala kupo hateka, i manga a maka hada na hunu, a hire na 
lavu. Ni keri ni gi.

13   yRe huriki a bakovi a ngatavine nga, i uka ma ri bole ma a maki a 
Vure i ta muholi vona ri gi bole. Pali ri vivi kunana ni lohoka vona a maki 
nga bara ri bele muri ma. I uka ma ri bole a maki nga, pali na tahuna ri 
mate, ri tabana ni luhoi torea a Vure. Ri lohoka vona, ri made manga a 
mosi kunana koea na malala. 14 Si lohoka vona, ri matakanea a malala, ga 
tanga muholi ne ria, e huriki ri taki ri made manga a mosi kunana koea 
na malala. 15 Bara ri luhoi kunana a tanga ri pea ri valai, bara ri hamule 
lakea tabu vona. 16  Pali i uka ma ri dodoa a tanga muga ne ria. Ri ngaru 
ni bele na tanga tara, ra i rangi a tanga lobo na malala. Ri ngaru ni bele 
na tanga na hunu. I mavonga, a Vure i uka ma i maruhu ne ria. I vivi 
vona a hini ri gale ia a Vure ne ria. I kisi puru pali a tanga dagi ne ria.

17-18   zHosi e Abraham i luhoi torea a Vure. A Vure i tonia, i takia ge 
habia e tuna, e Isak, ge manga a nihabi na Vure. I muholi, a Vure i ta 
muholi muga ne Abraham, i ta maea, “E huriki e tune Isak kunana 
bara ni gale e huriki a hamomu.” Pali e Abraham i longototo kunana, i 
vakatubu ni habi na Vure e Isak, ge manga a nihabi ni gutu vuro. 19  aE 
Abraham i lohoka vona a Vure, i kara ni vakamahuri mule e huriki ri 
mate pali. I muholi hateka, bara si takia ngane e Abraham, i manga i bole 
mulea na matenga e tuna.

20  bHosi e Isak i luhoi torea a Vure. I gamai e tuna ala rua, e Iakop, e 
Esau, i vakalongo muga ne rua a ra maka maki ge bele ne rua muri ma.

21  cHosi e Iakop i luhoi torea a Vure. Na tahuna i popote ge mate, i 
gamai e tune Iosep ala rua, i doga rike na kodo vona, i kavurikea a Vure.

22   dE Iosep i luhoi torea a Vure. Na tahuna i popote ge mate, i 
vakalongo muga ne huriki a Israel bara ri ha taroa e Egipto. I taki ria ri 
gi bole turane ria a tuhana, na tahuna ri vano.

23   eHosi e tamane kinane Moses ru luhoi torea a Vure. A hariki ne 
huriki a Egipto i taki ni gi vakapasiri e huriki e tune Israel a bakovi ri 
gi mate. Pali na tahuna e Moses ni poda, i uka ma ru mangenge ni putu 
puru a ngava na hariki. Ru ruhuloloa e Moses na keva i tolu, a vuhuna ru 
masia i mata kamumu hateka.

24 E Moses i luhoi torea a Vure. Na tahuna i koru rike pali, i marikoi ni 
gi gale ge ia e tubune Parao. 25 I marikoi ni pitei na naro hale, a vuhuna a 
nipitei iea i tabuli popote kunana. I ngaru ni bole taro a maregoa turane 
huriki a tara na Vure. 26  E Moses i luhoi maea, i kamumu e huriki ri gi 
biu ia, a vuhuna i luhoi torea e Kristo. Pali bara i hale i uka ma ge luhoi 
tora, pali ge bole a mahala i kupo o Egipto.

27 E Moses i luhoi torea a Vure, i ha taroa e Egipto. I uka ma i 
mangenge na hariki o Egipto, a vuhuna i masia a Vure, ra Viri i uka tara 
viri ge masia. 28   fE Moses i luhoi torea a Vure, i longototoa a ngavana na 
tahuna i takia ge ramai a naro na Nipagepolo. I rabalakia a tuna sipsip, 
i kalu na logo a darana. I rata mavonga, a agelo na matenga ge masia, i 
uka ma ge rabalaki e huriki a koma tabua ne huriki a Israel.

29  gE huriki a Israel ri luhoi torea a Vure, ri laho page poloa a Dari 
Vururu, ri laho langa na malala i vu pololilo na dari iea. Na tahuna e 
huriki a nugumaheto o Egipto ri tonia, ria lobo ri pasiri, ri mate. 30  hE 
huriki a Israel ri luhoi torea a Vure, lakea ri laho haluia na parava i 
polorua a nure o Ieriko. Muri, a nure dagi iea i mapuka puru tavula. 31  iA 
ngatavine a ngoi e Rahap i luhoi torea a Vure, i kori a Israel ala rua, ru 
kasisi a tanga vona. Lakea, i uka ma i vurua turane huriki ri putu puru a 
nitana Vure.

32   jPali a ra ngava ga taki tabua? I ola hateka ga tuverei kado tabu a 
narone Gidion, e Barak, e Samson, e Iepta, e Davit, e Samuel, e huriki 
a propet. 33   kRia lobo ri luhoi torea a Vure, ri mulangi na vabinga, ri 
ratapile a robo i kupo. Ri vakamadihi e huriki a bakovi, a maka tanga ri 
gegea a Vure. Ri bole a maka maki a Vure i ta muholi ge habi ne ria. Ri 

nugu pupu a ngavana maka laion. 34  lRi tutu mate a kanono dagi. Ri ha, i 
uka ma ri bole a vuranga na bainat ne huriki a pile. Ri uka a nitora, pali 
a Vure i vakatora ria. Ri gao hateka na vabinga, ri ratapile e huriki a pile. 
Ri valili vona e huriki a tara dagi na pile ne ria, ri ha. 35  mE huriki ri mate 
pali ni vakamahuri mule, lakea e kinane ria ri bole mule ria. E huriki 
ranga ni vakamadihi hateka. A viri i vakamadihi ria i taki ria, bara ri 
lohopilea a Vure, bara ri voro taparaki ria. Pali i uka ma ri lohopilea a 
Vure, a vuhuna ri ngaru ni bole a nimahuri kamumu na Vure na tahuna 
i vakapesi mule ria na matenga. 36   nE huriki ranga ri luhoi torea a Vure, 
ni harogi pile, ni lagu, ni kolotata na sen, ni ru dili na bavi. 37  oE huriki 
ranga ri luhoi torea a Vure ni padimate na kedo, ni palakudu ria bale rua 
na so, ni padimate na bainat. E huriki ranga ri luhoi torea a Vure, ri uka 
varakia, ri rea kunana na kulina sipsip, a meme. Ri uka ruma, ri matasia, 
ri bole a maregoa, e huriki ri ratapile ria. 38  Ri kamumu hateka. E huriki 
a bakovi a ngatavine na malala, i uka ma i kara ria ri gi made turane 
huriki nga. Ri laho lae na tabeke i ngeki, na lolo. Ri mahita na dupi na 
malala, ri mahita na babe.

39 Re huriki lobo nga, ri luhoi torea a Vure, a Vure i taki ria, ri 
kamumu. Pali i uka ma ri bole a maki a Vure i ta muholi vona ge habi 
ne ria, 40 a vuhuna a Vure i kisi purua hosi tara maki i kamumu hateka 
ne vona e hita lobo. I koi vona e huriki hosi ri gi malamala muga ne hita 
mona. I ngaru si gi malamala palupu turane ria.

Si Gi Muri Mai a Naro ne Isu

12  1  pRe huriki a bakovi a ngatavine na Vure hosi nga, ri pesi halui 
hita. A tara dagi. Ri vakasiri pali hita na dala na ni luhoi torea a 

Vure. Ri matanono hita, ri ngaru si gi mulangi na nivarangi si nunu vona. 
I mavonga, si gi kinigao ni nunu kamumu. Si gi puga vuroki na nimadene 
hita a maka maki i vakamarego hita, a naro hale i nugu tata mule hita. 
2  A niluhoi ne hita ge doko kunana ne Isu. Ia a vuhuna a niluhoi ne hita, 
ia a viri kunana i malamala liu na naro vona ni luhoi tora. Na tahuna i 
bole a nimadihi dagi ni mate na kai tavalavala, i hatenono kunana. I uka 
ma i mangenge vona a nimaruhu dagi ge mate na naro iea, a vuhuna 
i luhoi kunana a nivivi dagi hateka ge bole muri ma. Ngane i made na 
limana kanena Vure.

3  Mu luhoi kamumua a narone Isu. I hatenono na tahuna e huriki a 
bakovi hale ri vakamadihi ia. Mu luhoi a narona, nahea ge malulu a 
tuhane mua, nahea mu gu kini malulu. 4 Muholi ngi, mua mu rura na 
nivakaloboa a naro hale. Pali a nirura ne mua i uka ma i rata mua mu gu 

mate ma. 5  qI navai? Mu longo kaburungia pali a hini a Vure i vara mua i 
manga mua e huriki e tuna? I ta maea,

“O tugu, na tahuna e Bakovi Dagi i habi a nimadihi vomu, naha 
ni biua.
Naha ni kini malulu na tahuna i tahate ioe.

 6 A vuhuna e Bakovi Dagi i vara e huriki a viri i ngaru hatekea 
ria.
I habi a nimadihi ne huriki i bole ria pali, ge ria e huriki e 

tuna.”
7  rMu hatenono na tahuna a Vure i habi a nimadihi ne mua. E 

huriki a tamana koma ri habi a nimadihi ne tune ria na tahuna ri 
rata hale. A Vure tara, i rata mavonga ne mua, e huriki e tuna. 8  A 
Vure i habi a nimadihi ne huriki e tuna ri rata hale. Pali ioe, a Vure 
i uka ma i rata mavonga na tahuna o rata hale, i manga ioe a tuna 
ngoi, i uka e tamamu. 9 Hita lobo, e tamane hita ri habi a nimadihi ne 
hita na tahuna si rata hale. Si togo ria. I mavonga, i kamumu hateka 
si gi togoa e Tamana a hanune hita na tahuna i habi a nimadihi ne 
hita, si gi bole a nimahuri vakaroro. 10  E huriki e tamane hita ri 
habi a nimadihi ne hita na parava popote kunana, na naro ri luhoia 
i kamumu. Pali a Vure i habi a nimadihi ne hita ni kori hita, si gi 
malamala manga ia. 11  sNa tahuna i habi a nimadihi ne hita, i uka 
ma si ngarua, a vuhuna i madihi. Pali i tovo hita. Muri ma i tahoka a 
kanena kamumu, ra si laho malamala, si made na nivalemu.

12   tA limane mua i uka nitora, i malai, pali mu toto rike, mu rata 
leho. A turune mua i vareru, pali mu pesi tora. 13   uMu laho na dala 
kiripiripi. Bara mu rata mavonga, a vahane mua i hale i uka ma ge 
hale liu. Bara ri kamumu tabu. 14  Mu rura ni made na nivalemu turane 
huriki lobo. Mu rura ni bele malamala, a vuhuna a viri i uka ma i 
malamala, i uka ma ge masia e Bakovi Dagi. 15  Nahea tara viri ne mua 
ge boru, ge ha taroa a naro kamumu na Vure. A viri i rata mavonga, 
ma ge bole dili a naro hale, ge bele a maregoa, lakea e huriki ala 
kupo bara ri katoki na matana Vure. 16   vNahea tara viri ne mua ge rata 
a naro na molenga, o ge biua a Vure, i manga e Esau hosi. E Esau a 
tabua. Bara i bole a maki lobo ne tamana, a nigamai ne tamana. Pali 
i habi polo ne tarina a maki lobo nga, ge kani balaka taku kunana. 
17  wMuri, na tahuna e tamana i popote ge mate, i ngaru ni gamai e 
tuna. E Esau i ngaru ni bole a nigamai iea, pali i uka ma i bolea. I 
tangi hateka ni bole mulea a nigamai iea, pali i bolea pali e tarina. I 
uka tabu a dalana ge bole mulea.

Si Bele Pali o Ierusalem na Hunu
18   xI uka ma mu bele na lolo e huriki a Israel hosi ri bele vona. 

A lolo iea i vona a kanono dagi. A lolo iea i uvo hateka, e huriki 
ri mangenge vona. A lolo iea i bele vona a vilu dagi hateka. 
19  yRi longo a tavure i tangi. Ri longoa a lohona Vure, lakea ri 
mangenge hateka, ri taki torea e Moses ri marikoi ni longo tabua. 
20   zRi mangenge hateka a ngava a Vure i taki ria vona, ra i maea, 
“A bakovi, o a sipsip a meme kunana ge laho sike na lolo, mu 
padimatea na kedo.” 21  aA maka maki nga ri dagi hateka, e Moses 
tara i mangenge, i ta maea, “Iau a mangenge hateka, i vakulu a 
tagagu.”

22  E huriki a Israel ri bele na tanga maea. Pali mua, a tanga mu 
bele vona i uka ma i maea. Mua mu bele na Lolo e Sion. Mu bele na 
tanga dagi na Vure Mahuri, e Ierusalem na Hunu. E huriki a agelo 
ala kupo hateka ri made vonga, ri rata a habu dagi. 23  A tabeke mu 
bele vona, i vapopo vona e huriki a tara na Tuna Vure a Tabua. 
A rane ria, a Vure i here puru meli na hunu. Mu bele na matana 
Vure, a Mari Ni Pelekado, ge pelekado e huriki lobo. A tabeke mu 
bele vona, i made vona a hanune huriki a viri hosi, ri ramaia a 
Vure. Ngane a Vure i rata ria ri malamala liu. 24   bMu bele ne Isu. I 
vakatora a ngava dagi karaba. Mu bele na darane Isu. A ngava na 
darane Isu i rangi a ngava na darane Abel.

25   cNahea mu gu longotaroa a lohona Vure. Hosi e Moses, a bakovi 
na malala, i patutu mule e huriki a Israel. Ri longotaroa a ngavana, 
muri ri keri ni lelea a rongova na Vure. Pali hita, a Vure meli na 
hunu i patutu mule hita. I mavonga, nahea si gi longotaro, a vuhuna 
bara si keri liu ni lelea a rongova na Vure. 26   dHosi, na tahuna iea, 
a lohona Vure i polua a malala, i vuruke. Pali ngane i ta muholi ne 
hita, i ta maea, “Pali muri ma bara polu tabua a malala. I uka ma ga 
polu kunana a malala. A hunu tara bara polua.” 27 A ngava e “tabu”, 
i vakasiri manga a Vure ge vakalobo a maki lobo i ratarike. A maki 
lobo i kara ni gi polu, a Vure ge vakalobo. Muri, a maki lobo i keri ni 
gi polu, bara ri tabuli.

28  I mavonga, si gi vivi ni bole a harikianga muholi, ra i keri ni gi 
polu. Si gi kavurikea a Vure na naro i vivi vona. Si gi togoa, si gi 
mangenge vona, 29  ea vuhuna a Vure ne hita i manga a kanono i gutu 
i vuro lobo liu a maka maki.

A Nihabi a Vure i Ngaru

13  1 Mua o huriki a tara na Vure, mu vangaru. 2   fMu tagui, mu 
matakari e huriki a mosi ri bele ne mua. Hosi e huriki ranga ri 

matakari a mosi, pali i uka ma a bakovi ri matakari. A agelo ri pahaluhoi 
ta a bakovi. 3  Mu kori e huriki ri made na bavi, i manga mua ranga mu 
made turane ria na bavi. Mu kori e huriki ni vakamadihi, i manga mua 
ranga ni vakamadihi turane ria.

4  gA parangia, mua lobo mu togoa. Naha ni vakahale a parangia, a 
vuhuna a Vure ge pelekado, ge ratapile e huriki ri mole. 5  hNaha ni nunu 
muri mai a mahala. A maki mu tahoka pali, mu vivi vona kunana, a 
vuhuna a Vure i ta maea,

“I uka ma ga ha taro mua. I uka ma ga lohopile mua.”
6   iI muholi hateka a ngava iea, si gi takia, ra i maea,

“I uka ma ga mangenge.
E huriki a bakovi, ri uka a nitora ni rata hale iau,

a vuhuna e Bakovi Dagi i tuhori iau.”
7  jMu luhoi e huriki a matakari ne mua, ri vakalongo mua vona a nitana 

Vure hosi. Ri laho navai? Ri mate navai? Mu ramai a narone ria ni luhoi 
torea a Vure. 8  E Isu Kristo i uka ma i pulo lae a narona. I palupulupu 
kunana na hini ravi, na hini mona, na parava vakaroro.

9  kNaha ni nunu muri mai a maka nitovo tebi legelege. I kamumu a 
Vure ge vakatora a hatene mua na naro kamumu vona. A maka vinara 
na maki ni kani i uka ma i kori e huriki ri muri mai. Naha ni muri mai 
a maka vinara nga. 10 A dede na nihabi ne hita i tebi na dede i tabuli na 
kape na Vure. E huriki ri leho vonga i uka ma ri gi valai ni kani na dede 
ne hita.

11  lE huriki a prister dagi ri rabalaki a bulmakau polovavo na mada, ri 
bole dili na Tabeke Nitaba a darana, ni puga vuroki a naro hale ne huriki. 
A podana ni gutu vuro polovavo na mada. 12   mNa naro iea kunana, e Isu i 
bole a nimadihi polovavo na tanga, ge tua a darana, ni rata e huriki a viri 
vona ri gi malamala. 13   nNgane si gi pagitala, si gi lakea ne Isu polovavo 
na tanga, lakea e huriki ri gi biu hita i manga ri biua e Isu. 14  oSi gi rata 
mavonga, a vuhuna si uka tanga muholi koea na malala. Si pasimata 
vona a tanga dagi muholi ta ge bele muri ma.

15  pE Isu ge kori hita, nahea si gi malo ni kavurike vakaroroa a Vure. Si 
gi taki tala a rana ne huriki. 16   qNaha ni longo kaburungi ni rata a naro 

kamumu ne huriki a turane mua, a vuhuna a Vure i ngarua ra naro iea. E 
huriki ranga ri bala a maki, mu habi ne ria ranga maki mu tahoka.

17  rMu longototo e huriki a matakari ne mua. Mu muri mai a ngava 
ri taki, a vuhuna ri matakari a hanune mua. Muri ma bara ri pesi na 
matana Vure, ge nana ria vona ri matakari navai mua. Mu rata kamumu 
ria, ri gi vivi kunana ni matakari mua. Bara mu rata hale ria, bara ri deke 
ne mua. I mavonga, mua ranga i uka ma mu gu made kamumu.

18   sA ngaru mu gu vasileki na Vure ge tuhori iau. Na hategu, a lohoka 
vona i uka ma a ratea tara naro hale ga rare vona. A ngaru ni rata 
kamumu a maki lobo a rata. 19 A ngaru hateka mu gu vasileki mavonga, 
lakea a Vure ge rudu mule iau, ga lakene malaviriri ne mua.

20  tA Bakovi Dagi ne hita e Isu, ia a matakari dagi ne hita, re hita 
huriki a sipsip vona. I habi a darana ge vakatora a ngava karaba ge tabuli 
vakaroro. Lakea a Vure i vakamahuri mulea na matenga. Ngane ra Vure 
na nivalemu, 21 ge habi ne mua a maka maki ge tuhori mua mu gu rata 
a maki lobo i ngaru mu gu rata. I rata pololilo ne hita tara maki i vivi 
vona na nitora ne Isu Kristo. Si gi kavurikea, si gi vakabagetua ngane, na 
parava vakaroro. I muholi.

A Nilobona Raukea
22  Mua o huriki a turagu, a raukea nau i uka ma i ola hateka. Mu 

hatenono vona a ngava tora a habi ne mua, a vara mua vona. 23  A ngaru 
ni vakalongo mua vona e Timoti. Ni vakapagitala pali ia na bavi. Ia ge 
bele malaviriri nau ieni, maria varago miri gi lakene, miri gi gosi mua. 
24 Iau a talo rike a haro kamumu ne huriki a matakari ne mua, turana e 
huriki a tara na Vure iene. E huriki ri mariu valai o Itali, ria ranga ri talo 
rike a haro kamumu ne mua.

25 A Vure ge rata kamumu mua lobo. 

